თემა 2

პროტოირანელები და მათი კულტები და ღვთაებები

დიდი ხნის წინ ინდოელებისა და ირანელების წინაპრები ერთი ხალხი იყო და მათ ინდოირანელებს ან პროტოირანელებს ეძახდნენ. ინდოირანელები აშენებდნენ საქონელს და, როგორც ჩანს, ნახევრადმომთაბარეები იყვნენ. დასახლებებთან ახლოს ისინი ძაღლების დახმარებით აძოვებდნენ ძროხებს, ცხვრებს და თხებს. საზოგადოება ორად იყო გაყოფილი: სასულიერო ფენა - ქურუმი-ღვთისმსახურები და საერო ფენა - მეცხვარეები, მეომრები და მონადირეები. ძვ. წ. IV-III ათასწლეულში მათ შექმნეს ისეთი მყარი რელიგიური სისტემა, რომ მისი ელემენტები არა მარტო ირანელ ზოროასტრელებთან, არამედ ინდოელ ბრაჰმანებთანაც გვხვდება. 

ძვ. წ. III ათასწლეულში პროტოირანელები ორ, განსხვავებული ენის მქონე ხალხად დაიყო: ინდოარიელები და ირანელები. ისინი ისევ მესაქონლეებად რჩებოდნენ, მაგრამ ძველებურ კარჩაკეთილ ცხოვრებას აღარ ეწეოდნენ და მეზობელ ხალხებთან კავშირს ამყარებდნენ. მესოპოტამიელებისგან მათ გადმოიღეს ხის ურმები, რომლებშიც ვირებს აბამდნენ. შემდეგ ეტაპზე გაჩნდა საბრძოლო ეტლები, რომლებშიც ქამანდით დაჭერილ ველურ ცხენებს აბამდნენ. ახლომდებარე მთები, განსაკუთრებით, ალტაი სავსე იყო სპილენძისა და კალის საბადოებით, რითიც იარაღს აკეთებდნენ. იარაღისა და საომარი ეტლების გაჩენამ ცხოვრების მშვიდი რიტმი შეცვალა. დაიწყო „გმირული საუკუნე“, როცა ტომის ბელადები თავიანთი მეომრებით არბევდნენ მეზობელ ტომებს ნადავლისათვის. ეს იყო ეპოქა, როცა ბატონობდა ძალა და არა კანონი.

კულტები
პროტოირანელებში გავრცელებული იყო წყლისა და ცეცხლის კულტები. ისინი ეთაყვანებოდნენ წყალს როგორც ქალღმერთ აპას (აპა - სპ. „აბ“), მასზე ლოცულობდნენ და მას მსხვერპლს სწირავდნენ. წყლის მსხვერპლშეწირვა სამი ელემენტისგან შედგებოდა: რძე, მცენარის წვენი და მცენარის ფოთლები. ეს სამწევრიანი მსხვერპლშეწირვა სიმბოლიზირებდა მცენარეებისა და ცხოველების წყლით გამოზრდას: წყალმა უნდა დაუბრუნოს მცენარეებსა და ცხოველებს ის სასიცოცხლო ძალა, რაც მათ გასცეს. ამ რიტუალს ასრულებდა ოჯახის უფროსი უახლოეს წყალსატევში. 

მეორე კულტი იყო ცეცხლი ათარ. ცეცხლი გამოიყენებოდა როგორც გასათბობად, ისე საჭმლის გასაკეთებლად. რადგან ცეცხლის მოპოვება რთული იყო, მას ინახავდნენ სპეციალურ ქოთნებში და მოგზაურობის დროს ამ ქოთნებით თან მიჰქონდათ. მარადიული ცეცხლის კულტი გავრცელებული იყო ინდოეთშიც და ირანშიც. ბრაჰმანებთან ცეცხლს ჰქვია „აგნი“ (რუსული огонь), ხოლო ირანელებთან „ათარ“. ცეხლის მსხვერპლშეწირვაც სამი ელემენტისგან შედგებოდა: მშრალი შეშა, ნელსურნელები (კეთდებოდა სურნელოვანი მცენარეების ფოთლებისგან) და ცხოველური ქონი. როგორც წყალი, ისე ცეცხლი სასიცოცხლო ძალას იღებდა ორი მცენარეული და ერთი ცხოველური სამყაროდან. შეშას და სუნელებს სწირავდნენ ლოცვის დროს გამთენიისას, შუადღისას და შუაღამისას, ხოლო ქონს - საჭმლის მომზადების დროს. 

წყლისა და ცეცხლის შესაწირავი საფუძვლად ედო ყოველდღიურ ღვთისმსახურებას, რომელსაც ირანელები იასნას ეძახდნენ. იასნას ღვთისმსახურების დროს ხდებოდა საქონლის მსხვერპლშეწირვა. ამ რიტუალის ირანელებს ძალიან ეშინოდათ, რადგან სჯეროდათ, რომ სული სიკვდილის მერეც აგრძელებდა სიცოცხლეს, ამიტომ მას დიდი სიფრთხილით და ლოცვის თანხლებით ასრულებდნენ. იასნა სრულდებოდა წმინდა ადგილზე, რომელიც მომთაბარე ცხოვრებიდან გამომდინარე სახელდახელოდ მარტივად ეწყობოდა. ეს იყო მოსწორებული ადგილი (ირანელებთან - მართკუთხა), რომელსაც გარს ერტყა ღარი, რათა ბოროტ სულებს წმინდა ადგილზე არ შეეღწიათ. წმინდა ადგილს წყალს აპკურებდნენ და ლოცვით აკურთხებდნენ. ქურუმი იჯდა ფეხმორთხმით ცეცხლის წინ, რომელიც ქოთანში იყო მოთავსებული. ღვთისმსახურების წინ ჭურჭელს სპეციალური წესების დაცვით რეცხავდნენ და მერე აკურთხებდნენ. დეზინფექციისთვის იყენებდნენ ძროხის შარდს, რომელიც დიდი რაოდენობით ამიაკს შეიცავდა. სამსხვერპლო ცხოველს უყრიდნენ ბალახს. ქურუმს მარცხენა ხელში ბალახი ეჭირა. ღვთისმსახურება სრულდებოდა წყლის შესაწირავებით: რძით, მცენარის ტოტებით და ხაომას წვენით.

ხაომა/ ჰაომა.

ხაომა ავესტურ  ენაზე გამოწურვას ნიშნავს. ხაომა მზადდებოდა კონკრეტული მცენარის ფესვების ხის სანაყში დანაყვით. სავარაუდოდ, ეს მცენარე იყო წიწვოვანა (хвойник) ან კანაფი (канапля) ან ეფედრა, რომელთაც ჰალუცინოგენური და გამაბრუებელი ეფექტი ჰქონდათ.  შეესაბამება ინდურ სომას. სავარაუდოდ, ხაომადან მოდის სიტყვა хмель. პროტოირანელების რწმენით, ხაომა იზრდებოდა ვორუკაშას ტბაში. ხაომას სამი გარდასახვა ჰქონდა: 1. მცენარე, რომლისგანაც ის მზადდებოდა; 2. გაღმერთებული ჰალუცინოგენური სასმელი; 3. ღვთაება, რომელიც ამ სასმელის პერსონიფიკაციაა. „ავესტას“ ჰიმნებში ღვთაება ხაომა მატერიალური სამყაროს უმშვენიერესი ქმნილებაა: ოქროსფერთმიანი და მწვანეთვალება ღმერთი, რომელიც ამარცხებს ბოროტ ძალებს, არის მკურნალი, შემოქმედი, გაუთხოვარი ქალების მშველელი და მიცვალებულთა სულების მანუგეშებელი და მეგზური იმქვეყნიურ გზაზე. პროტოირანელები მას მსხვერპლად ცხენს ან ხარს სწირავდნენ.

ჰიმნი ჰაომას

„წურვის ჟამს ეწვია ჰაომა სპიტამას (იგულისხმება ზარათუშტრა),

ცეცხლის მგზნებელსა და გათების მგალობელს,

 ჰკითხა: ზარათუშტრა, ხორციელთ ქვეყნიდან 

ვინ იყო ჩემი, ჰაომას მწურველი

განათლებისათვის სულისა თვისისა?“

ზარათუშტრას პასუხი შეიცავს ინფორმაციას ჰაომას მწურველი ანუ ზარათუშტრას მიმდევარი ყველა თემის მეთაურის შესახებ: ზარათუშტრა, ვივაჰვანტი, იიმა, ათვია, თრიტა... 

„და ასე ღაღადყო მაშინ ზარათუშტრამ:

დიდება ჰაომას, ჰაომას მშვენიერს, 

კეთილად ქმნილსა და მართლიად შობილს.

მას, მადლის მომცემსა, სხეულის მკურნალს,

მას ძლევამოსილსა, სიკეთით სავსეს,

მას, ოქროს ფერსა და ფესვებდაგრეხილს“.

ზარათუშტრა თავისთვის და ადამიანთა მოდგმისთვის რამდენიმე ნიჭს შესთხოვს ჰაომას: „ყოფნასა უკეთესს“, „სიმრთელეს“, „ძალსა სასიცოცხლოს“, „ყოფნას ამ მიწაზე მაძღარს და კმაყოფილს“, „სიმარჯვეს ბრძოლაში“, „უნარს, შევიცნო მპარავი, მგელს შევხვდე ფხიზელი, უმალ მე შევნიშნო, ვიდრე შემნიშნავდნენ“.

იასნას რიტუალი გარკვეული ტრანსფორმაციით ზოროასტრელებს დღემდე შემორჩათ. მისი პარალელები იძებნება ბრაჰმანიზმშიც.

ღვთაებები

პროტოირანელები გარდა ცეცხლისა და წყლისა, კიდევ ბევრ ღვთაებას ეთაყვანებოდნენ. არსებობდა ე.წ. „ბუნებრივი ღმერთები“, რომლებიც ბუნების ამა თუ იმ მოვლენას სიმბოლიზირებდნენ. მაგალითად, ცის ღმერთი ასმან-ი (სპ. „ასმან“), მიწის ღმერთი ზამ-ი (სპ. „ზამინ“), მზის ღმერთი ხვარ-ი (სპ. „ხურშიდ“), მთვარის ღმერთი მაჰ-ი (სპ. „მაჰ“) და ქარის ღმერთი ვეტრა (რუს. ветер). ვეტრას მოჰყავდა წვიმა, რომელიც ვორუკაშას ტბაში ჩაედინებოდა. ტბის ნაპირზე ყოველ წელს ერთმანეთს ხვდებოდნენ გვალვის ღმერთი აპაოშა (შავი, საზიზღარი კვიცი) და წყლის ღმერთი ტაშტრია (თეთრი კვიცი). პროტოირანელების რწმენით, მათი ბრძოლის შედეგი იმ წლის ამინდს განსაზღვრავდა: თუ იმ წელს ხალხი ტაშტრიას არასაკმარის პატივს მიაგებდა, აპაოშა იმარჯვებდა და ქვეყანაში გვალვა დგებოდა. 

აშა და დრუგა. ტერმინ „აშას“ ორი კონტექსტი ჰქონდა: წესრიგი, როცა ლაპარაკია მატერიალურ სამყაროზე და ჭეშმარიტება, როცა ლაპარაკია მორალზე. აშას დაპირისპირებული ღვთაება იყო დრუგა, ტყუილის ღმერთი. ადამიანები იყოფოდნენ აშავანებად (აშას მიმდევრებად) და დრუგავანებად (დრუგას მიმდევრებად). დიდი მნიშვნელობა ენიჭებოდა ადამიანის მიერ მიცემული სიტყვის სიწმინდეს. სიტყვა ორი სახის იყო: ფიცი - ვარუნა (აქედან რუს. вера) და პირობა - მითრა.  ქურუმები ტყუილში გამოცდას აწყობდნენ. ფიცის შემთხვევაში გამოცდა ეწყობოდა წყლით, ხოლო პირობის შემთხვევაში - ცეცხლით. წყლით გამოცდა: დამნაშავე წყალში ჩაყვინთავდა. ისროდნენ ისარს და კარგ მორბენალს ის უკან უნდა მოეტანა. თუ მორბენალი ცოცხალს მიუსწრებდა, ვარუნა დამნაშავეს გაამართლებდა. ცეცხლით გამოცდა: დამნაშავეს უნდა გაერბინა ორ ცეცხლს შორის და თუ გადარჩებოდა, გამართლდებოდა. ხანდახან გამოცდა დამნაშავის მკერდზე გამდნარი სპილენძის დასხმით ტარდებოდა. ასეთ რიტუალებს მხოლოდ ქურუმები ასრულებდნენ. 

შვიდსაფეხურიანი შესაქმე

ქურუმებმა ჩამოაყალიბეს შვიდსაფეხურიანი შესაქმე:

1. ღმერთებმა შექმნეს ქვებისგან ცები, რომლებიც ისეთი მაგარი იყო, როგორც კვერცხის ნაჭუჭი.

2. შექმნეს წყალი, რომელიც მოათავსეს ნაჭუჭის ქვედა ნაწილში.

3. შექმნეს დედამიწა, რომელიც წყალზე ჭურჭელივით ტივტივებდა.

4. მიწის შუაგულში მოათავსეს სამი სულიერი: მცენარე, ცხოველი და ადამიანი - გაიომარტა (ავესტ. „მოკვდავი სიცოცხლე“).

5. დაანთეს ცეცხლი. მზე, როგორც მარადიული ცეცხლის განსახიერება, მუდმივად ენთო ცაზე და სულ შუადღე იყო.

6. ღმერთებმა ჩაატარეს სამმაგი მსხვერპლშეწირვა: გათელეს მცენარე, მოკლეს ცხოველი და ადამიანი.

7. ამ მსხვერპლშეწირვის შედეგად ჩნდება უამრავი მცენარე, ცხოველი და ადამიანი. 

ასე შეიქმნა სამყაროს ციკლი: სიცოცხლე - სიკვდილი - ახალი სიცოცხლე. მზე მოძრაობდა ცაზე და არეგულირებდა წლის დროებს. ქურუმები ყოველ დღე ასრულებდნენ ღვთისმსახურების რიტუალს, რათა ცხოვრება გაგრძელებულიყო. რიტუალში ყველა ქმნილება მონაწილეობდა: მიწა - სარიტუალო წმინდა ადგილი; წყალი - ქურუმის წინ მდებარე ჭურჭელში; ცის ნატეხი - კაჟის დანა; მცენარე - ხაომას ფესვები; ცხოველი - სამსხვერპლო; ადამიანი - რიტუალის ჩამტარებელი და დამსწრეები, რომლებიც ამ რიტუალზე ყოფნით ღმერთების თანაზიარი ხდებოდნენ და სიცოცხლის განგრძობადობას და, შესაბამისად,  სამყაროს უწყვეტობას უზრუნველყოფდნენ.

სიკვდილი და იმქვეყნიური ცხოვრება

სანამ არსებობდა ასეთი მყარი კავშირი ადამიანებსა და ღმერთებს შორის, ადამიანებს ჰქონდათ რწმენა, რომ ისინი სიკვდილის მერეც გააგრძელებდნენ ცხოვრებას იმქვეყნიურ სამყაროში, რომელსაც მართავდა იიმა, პირველი მეფე მიწაზე და პირველი მოკვდავი ადამიანი. 

იიმას სამეფო. იიმას იმქვეყნიურ სამეფოში სულები ცხოვრობდნენ როგორც აჩრდილები და თავიანთ შთამომავლებზე იყვნენ დამოკიდებული. შთამომავლებს გარკვეული დროის განმავლობაში გარდაცვლილის სულის საამაბელი რიტუალები უნდა ჩაეტარებინათ. რიტუალები განსაკუთრებით მკაცრი გარდაცვალებიდან პირველი სამი დღე იყო, როცა, ირანელების რწმენით, სხეულისგან განშორებული სული დედამიწაზე ყოვნდებოდა და მას იმქვეყნად მიღწევაში ბოროტი ძალებისგან დაცვა სჭირდებოდა. უძველესი წარმოდგენა სახიფათო ადგილის - შავი მდინარის გადაკვეთის შესახებ მიცვალებულის ჭირისუფლებისგან განსაკუთრებულ ძალისხმევას მოითხოვდა. ოჯახი სამი დღე მარხვას იცავდა და მესამე დღეს ასრულებდა პირველ სისხლიან მსხვერლშეწირვას და მიცვალებულის ტანსაცმლის კურთხევას, რათა სული იმქვეყნად მაძღარი და ჩაცმულ-დახურული წასულიყო. ზოროასტრული წესით, განსაკუთრებული საჭმელი 30 დღის განმავლობაში კეთდებოდა. 30-ე დღეს ეწყობოდა მეორე სისხლიანი მსხვერპლშეწირვა და ასე თვეში ერთხელ ერთი წლის განმავლობაში. წლისთავზე სრულდებოდა ბოლო სისხლიანი მსხვერპლშეწირვა. შთამომავლებს ასევე  ერთი წლის განმავლობაში გარკვეულ ადგილას უნდა მიეტანათ სამოსი და საკვები, რადგან ითვლებოდა, რომ იიმას სამეფოში მოხვედრილი სულები ამ ხნის განმავლობაში მარტოები არიან და ჯერ მიცვალებულთა საზოგადოებაში არ არიან მიღებული. 

პროტოირანელები თავიდან მიცვალებულებს წვავდნენ, მაგრამ მერე გაჩნდა რწმენა, რომ  იმქვეყნად არა მარტო სული, არამედ სხეულიც მიდიოდა, ამიტომ კრემაციის რიტუალი დამარხვით შეიცვალა. მიცვალებულს ტოვებდნენ უდაბურ ადგილზე, სადაც მას გიენები და სხვა ლეშიჭამია ცხოველები ჭამდნენ. მას შემდეგ, რაც სხეული ქრებოდა, მზის სხივებს სული ცაში აჰყავდათ, ხოლო ძვლებს აგროვებდნენ და მარხავდნენ. დიდებულებს ღრმა, ყორღანებით გადახურულ ჭებში მარხავდნენ, ხოლო უბრალო ხალხს - ორმოებში. თუ საწყის ეტაპზე მიაჩნდათ, რომ გარდაცვალების მერე ყველა  ერთ გზას გადიოდა, მოგვიანებით ეს წარმოდგენა შეიცვალა და ქურუმების, თემის მეთაურების, მეომრების და უბრალო ხალხის იმქვეყნიური გზები გაიყო: ბევრი ვერ ახერხებდა შავ მდინარეზე გადებული ხიდის გადასვლას და ცაში ასვლის მაგივრად მდინარეში ვარდებოდა.

გარდაცვლილის სულის აღსანიშნავად გამოიყენებოდა ტერმინი ფრავაში. ფრავაშები იყვნენ ფრთოსანი ქალური არსებები, რომლებიც ჰაერში დაფრინავდნენ. თუ ფრავაშები კმაყოფილი იყვნენ მსხვერპლშეწირვით, ისინი თავიანთი ოჯახის წევრებს ეცხადებოდნენ და ეხმარებოდნენ. 

